
				ఈ పుట ఆమోదించబడ్డది

           యూర గడియార మిడలేదోయని

           వీధి వీధి వెంబడి వెదకిచూచు'      (3-156)




పైన గడియార మనునది గడియను తెల్పునట్టిదే. గంటలు తెలుపు పాశ్చాత్య గడియారా లింకా దిగుమతియై యుండులేదు. 

నారాయణకవినాటి జనుల వినోదములు కొన్ని యిట్లుండెను. రంగులు వేసి చిత్రపటములు వ్రాయు వా రుండిరి. సంపన్నుల యిండ్ల గోడలమీదను, దేవాలయపు గోడలమీదను చిత్తరువులు వ్రాయుచుండిరి. 



           హరిత హారిద్ర కృష్ణరక్తావదాత

           శబల పాటల ధూమల శ్యామకపిల

           వర్జములగూర్చి చిప్పల వాగెలునిచి

           చిత్తరువు వ్రాయు గుళ్ళలో చిత్రమనుడు.    (3-8)




150 ఏండ్ల క్రిందట మన తెనుగువారి ఆటలనుగూర్చి కవి విపులముగా ఒక పెద్ద సీసమాలికలో ఆట లన్నింటిని ఒకపట్టికగా చేర్చి తెలిపినాడు. అందు సగముకంటె ఎక్కువ ఆట లెట్టివో మన కిప్పుడు తెలియరాదు. ఎవరైనా శ్రమచేసి పరిశోధనలు చేసి ఈ ఆట వివరములను అన్నింటిని వర్ణించి వివరించి ఒక చిన్న గ్రంథముగా వ్రాసిన బాగుండును. కవి తెలిపినవి కొన్ని యెట్టివనగా



          'దూచియు జాబిల్లి బూచికన్నులకచ్చి

           గుడిగుడి కుంచంబు కుందెనగిరి

           చీకటి మొటికాయ బింతాకు చుణుదులు

           పులియాటలును చిట్ల పొట్లకాయ

           తూరనతుంకాలు తూనిగ తానిగ

           చిడుగుడు మొకమాట చిల్లకట్టె

           దాగిలిమూతలు తమబిల్ల యాలంకి

           గుప్పట గురిగింజ కొండకోతి

           చిక్కణబిల్లయు జెల్లెను గొడుగును

           బిల్లదీవులు లక్కిబిక్కిదండ

           గడ్డెరబోడి యొక్కసి కొక్కుబరిగాయ

           పోటు గీరనగింజ బొంగరములు.'    (3-147)

